
ʻOku fakahā atu ʻi he tūhulu ko ʻení...

ko e hā ʻa e aleapau fakafofonga

ʻa e meʻa ʻoku totonu ke talaatu ʻe ha tokotaha ngāue fakapolofesinale ki he fakatau ʻapí kimuʻa peá ke toki fakamoʻoni ki 
ha aleapau fakafofonga

ʻa e meʻa ʻoku ʻi loto ʻi ha aleapau fakafofonga 

ʻa e meʻa ʻe hoko kapau ʻe ʻi ai haʻo palopalema 

ʻa e feituʻu ke ke ʻalu atu ki ai ke maʻu mei ai ha fakamatala

Ko fē ʻa e feituʻu ke ke ʻalu atu ki ai ke maʻu mei ai ha fakamatala
ʻOku maʻu atu ʻa e tūhulú ni ʻi ha ngaahi lea 
fakafonua kehe. Te ke lava ʻo maʻu atu ha ngaahi 
tatau ʻo e tūhulú ni kuo ʻosi liliu lea ʻi he rea.govt.nz 
mo e settled.govt.nz.

ʻOku toe maʻu atu foki ʻa e Tūhulu ʻa Nuʻu Sila ki he 
Fakatau Atu mo e Fakatau Mai ʻo ha ʻApi Nofoʻanga 
(New Zealand Residential Property Sale and 
Purchase Agreement Guide) ʻi he settled.govt.nz.  
ʻOku ʻoatu foki ʻe he tūhulú ha fakamatala lahi ange 
fekauʻaki mo e aleapau ʻokú ke fakamoʻoni ai mo e 
tokotaha ʻokú ne fakatau ho ʻapí.

ʻOku mau talitali lelei ha ngaahi fakakaukau te ke 
ʻomai fekauʻaki mo e tohí ni.

Naʻe tonu ʻa e fakamatala ʻi he tūhulú ni ʻi he taimi 
naʻe paaki aí. Ka neongo iá, ʻe malava ke liliu ʻa e 
ngaahi fiemaʻu naʻe makatuʻunga ai ʻa e fakamatalá 
ni ʻi ha faʻahinga taimi pē. ʻOku maʻu atu ʻa e ngaahi 
fakamatala fakamuimui tahá ʻi he rea.govt.nz.

http://rea.govt.nz
http://settled.govt.nz
http://settled.govt.nz
http://rea.govt.nz

Vakai’i...
ʻUluakí, vakaiʻi pe kuo ʻosi laiseni ʻa hoʻo tokotaha 
ngāue fakapolofesinale ki he fakatau ʻapí. Ngāueʻaki 
ʻa e tohi lēsisita fakapuleʻanga ʻoku ʻatā atu ki he 
kakaí ʻi he rea.govt.nz ke vakaiʻi honau ngaahi 
fakaikiikí pea sio ai pe kuo lāungaʻi kinautolu pea 
fakapapauʻi naʻe moʻoni ʻi he taʻu ʻe 3 kuo hilí.

Kapau te ke fengāueʻaki mo ha tokotaha ʻoku ʻikai 
maʻu laiseni, ʻe lava ke faingataʻa ange ai ke maʻu 
ha tokoni kapau ʻoku hoko ha ngaahi fehalaaki pea 
ʻe malava ke fakangatangata pē ʻa e Real Estate 
Authority ia ʻi he founga te mau lava ai ʻo tokoni atú.

Ngaahi meʻa tefito ke ʻiloʻi fekauʻaki  
mo e ngaahi aleapau fakafofongá

 • Ko ha aleapau fakafofonga ko ha aleapau ia ʻoku haʻi 
fakalao ki ai ʻa koe, ko e tokotaha ʻokú ne tuʻuaki fakatau 
atu ʻa e ʻapí, pea mo ha kautaha fakafofonga fakatau 
ʻapi.

 • ʻOku fakaʻatā ʻe he ngaahi aleapau fakafofongaʻi 
tokotahá (sole agency) mo e ngaahi aleapau 
fakafofongaʻi fakalūkufuá (general agency) ha ngaahi 
meʻa ʻoku kehekehe.

 • Te ke lava ʻo aleaʻi ʻa e meʻa ʻe ʻi he aleapau fakafofongá, 
kau ai ʻa e vahaʻa taimi ʻokú ne kāpuí, mahuʻinga ʻo e 
komisoni te ke totongí pea mo ha ngaahi fakamole te 
ke totongi.

 • Kuo pau ke fakapapauʻi ʻe hoʻo tokotaha ngāue 
fakapolofesinale ki he fakatau ʻapí ko koe tonu ia ke 
fakakakato ʻa e ngaahi fatongia ʻi he malumalu ʻo e 

lao ʻa Nuʻu Sila ki hono fakafepakiʻi ʻo e feʻaveaki ʻo e 
paʻanga kākaá (money laundering).

 • Kuo pau ke ke lau pea mahinoʻi ʻa e aleapau 
fakafofongá kimuʻa peá ke toki fakamoʻoni ki ai.

 • ʻOku totonu foki ke ke maʻu ha faleʻi fakalao kimuʻa peá 
ke toki fakamoʻoni hingoa ki ai.

 • Ko e aleapau fakafofongá ʻoku maʻu atu pē ia ʻi he 
lea faka-Pilitāniá.  Te ke ala fiemaʻu ha tokoni ke 
fakatonuleaʻi atu ia kapau ʻoku ʻikai ko hoʻo fuofua leá a 
e lea faka-Pilitāniá. 

 • Kuo pau ke ʻoatu kiate koe ha tatau ʻo e aleapau 
fakafofonga kuo fai ʻa e fakamoʻoni hingoa ki aí ʻi loto 
ʻi ha houa ʻe 48 meí he taimi naʻe fakahoko ai ʻa e 
fakamoʻoní.

Ko e hā ʻa e aleapau fakafofonga

Ko ha aleapau fakafofonga ko ha aleapau fakakonituleki 
ia ʻi he vahaʻa ʻo koe pea mo e kautaha fakafofonga 
fakatau ʻapi ʻoku nau tokoni atu ke fakatau atu ho ʻapí.

ʻOku ʻoange ʻe he aleapau fakafofongá ki he kautaha 
fakafofonga fakatau ʻapí ʻa e totonu ke ne fakamāketiʻi ʻa 
ho ʻapí ke fakatau atu. ʻOkú ne fokotuʻu atu ʻa e ngaahi 
fakangatangata mo e ngaahi makatuʻunga ʻo hoʻomou 
aleapaú, ʻo hangē ko e meʻa ʻe fakahoko maʻá u ʻe he 
tokotaha ngāue fakapolofesinale ki he fakatau ʻapí pea 
mo e meʻa te ke totongi ange kiate kinautolú. Kapau te 
ke fakaʻaongaʻi ha kautaha fakafofonga fakatau ʻapi ke 
fakatau atu ho ʻapí, kuo pau ke ke ʻuluaki fakamoʻoni 
hingoa ʻi ha aleapau fakafofonga mo kinautolu. ʻOku ui 
ʻeni ko hono fakakau atu ho ʻapí ʻi he lisi ʻo e ngaahi ʻapi 
ke fakataú (listing).

Neongo ʻe ala lēsisita koe ʻe ha tokotaha ngāue 
fakapolofeisnale ki he fakatau ʻapí, ko hoʻo aleapaú ʻoku 
ʻi he vahaʻa ia ʻo koe mo e kautaha fakafofonga fakatau 
ʻapi ʻokú ne ngāue ki aí. Fakatatau pē ki he ngaahi 
makatuʻunga ʻo e aleapau fakafofongá, ko e taimi pē 
kuo kau ai ho ʻapí ʻi he lisi fakataú, ʻe lava ʻe ha tokotaha 
ngāue fakapolofesinale ki he fakatau ʻapí ʻi he kautaha 
fakafofonga fakatau ʻapí ʻo tokoni atu ki hono fakatau 
atu iá. ʻOku mahuʻinga ke manatuʻi ʻoku ngāue ʻa e kau 
ngāue fakapolofesinale ki he fakatau ʻapi kotoa pē ʻi he 
kautaha fakafofonga fakatau ʻapi ʻokú ke lisi mo iá maʻá u 
– neongo kapau ʻoku nau maʻu mai haʻanau kau fakatau 
pē ʻa kinautolu.

http://rea.govt.nz

Kuo pau ke ʻoatu kiate koe ʻe he tokotaha ngāue 
fakapolofesinale ki he fakatau ʻapí ha tatau ʻo e aleapau 
fakafofonga kuo fai ʻa e fakamoʻoni hingoa ki aí ʻi loto 
ʻi ha houa ʻe 48 meí he taimi naʻe fakahoko ai ʻa e 
fakamoʻoní.

ʻOku mahuʻinga ke tala ki he tokotaha ngāue 
fakapolofesinale ki he fakatau ʻapí ʻa e meʻa kotoa 
pē ʻokú ke ʻilo fekauʻaki mo e ʻapí. ʻOku fiemaʻu ha 
tokotaha ngāue fakapolofesinale ki he fakatau ʻapí 
ke ne fakahā ha ngaahi meʻa ʻoku ʻilo ʻoku fehalaaki 
ʻi ha ʻapi, ki ha tokotaha ʻoku teuteu ke ne fakatau 
iá. ʻE ʻikai ngofua ke ke fakahinohino ha tokotaha 
ngāue fakapolofesinale ki he fakatau ʻapí ke ne taʻofi 
hano ʻoatu ha fakamatala fekauʻaki mo e ʻapí. ʻE lava 
ke kaniseli ʻe ha tokotaha ngāue fakapolofesinale ki 
he fakatau ʻapí ha aleapau fakafofonga kapau te ke 
fakahinohino kinautolu ke ʻoua naʻa fakahā ha ngaahi 
fehalaaki ʻoku ʻosi ʻiloʻi.

Ko e hā ʻa e meʻa ʻoku ʻi loto ʻi ha aleapau fakafofonga 

ʻE lava ke kehekehe ʻa e fokotuʻutuʻu mo e kakano ʻo 
e ngaahi aleapau fakafofongá ʻi he vahaʻa ʻo e ngaahi 
kautaha fakafofonga fakatau ʻapí, ka ʻoku totonu ke kau 
ai ʻa e ngaahi meʻa ko ʻení.

Fakaikiiki fekauʻaki mo e ʻapi ke 
fakatau atú
 • Tuʻasila ʻo ho ʻapí.
 • Ko e ngaahi koloa ʻe fakatau fakataha mo e ʻapí, hangē 
ko ha ngaahi nāunau ʻapi (whiteware) pe ngaahi puipui. 

 • Ngaahi fakaikiiki fekauʻaki mo ho ʻapí, hangē ko e lahi 
ʻo e kelekelé mo e lahi ʻo e ngaahi loki mohé mo e 
falekaukaú.

Fakamatala ʻoku fiemaʻu ke vahevahe 
atu mo e tokotaha fakataú
 • Pe ʻoku ʻi ai ha konga ʻo e ʻapí ʻoku ʻikai ke ʻi ai ha 
fakangofua ke langa (building consent) pe ko ha tohi 
fakamoʻoni ʻoku talangofua ki he tuʻutuʻuni ki he langá 
(code compliance certificate).

 • Kapau ʻoku ʻi ai ha ngaahi nāunau langa ʻi he ʻapí ʻoku 
fehalaaki hangē ko e asbestos pe ngaahi halanga paipa 
Dux Quest.

 • Kapau ʻoku ʻi ai ha ngaahi langa kuo palani ofi mai te 
ne ala uesia ʻa e ʻapí.

ʻOku fiemaʻu ke ke fakapapauʻi ʻoku tonu ha faʻahinga 
fakaikiiki ʻokú ke ʻoange ki he kau ngāue fakapolofesinale 
ki he fakatau ʻapí. Kapau ʻe ʻikai, ʻe lava ke fakahoko ʻe he 
tokotaha fakataú ha ngāue fakalao kiate koe.

Fakamatala fakaikiiki fekauʻaki mo koe 
mo e kautaha fakafofonga fakatau ʻapí
 • Ho hingoá, tuʻasilá mo ha ngaahi fakaikiiki kehe ki he 
fetuʻutakí. (ʻE fiemaʻu ke fakapapauʻi ʻe he kautaha 
fakafofonga fakatau ʻapí ko koe ia koeʻuhí ke nau lava 
ʻo fakakakato ʻa honau ngaahi fatongia ʻi he malumalu 
ʻo e Lao ki hono Fakafepakiʻi ʻo e Feʻaveaki ʻo e Paʻanga 
Kākaá mo hono Fakapaʻanga ʻo e Ngāue Tautoitoí 
(Anti-Money Laundering and Countering Financing of 
Terrorism Act) 2009.)

 • Ko e hingoa mo e fakaikiiki ki he fetuʻutakí ʻa hoʻo loeá 
pe loea mataotao ki he fakatau ʻapí.

 • Ko e hingoa ʻo e tokotaha ngāue fakapolofesinale ki he 
fakatau ʻapí ʻokú ne tokangaʻi ʻa hono fakamāketi mo 
fakatau atu ho ʻapí.

 • Ko e hingoa mo e tuʻasila ʻo e kautaha fakafofonga 
fakatau ʻapí.

Ko hai ʻokú ne maʻu ʻa e mafai ke 
fakatau atu ʻa e ʻapi?
Kapau ʻoku ʻikai ko koe pē ʻoku ʻoʻou ʻa e ʻapí, kuo pau 
ke fakamoʻoni hingoa ʻa e tokotaha kotoa pē ʻoku ʻo 
kinautolu iá ki he aleapau fakafofongá pe kuo pau ke ke 
fakahaaʻi ʻokú ke maʻu ʻa e mafai ke fakamoʻoni hingoa 
maʻá e kau maʻu ʻapí hono kotoa.

Fakapapauʻi kuo ʻosi ʻoatu kiate koe ha 
tatau ʻo e tohi fakahinohino ko ʻení
ʻOku pau fakalao ki hoʻo tokotaha ngāue fakapolofesinale 
ki he fakatau ʻapí ke ne ʻoatu ha tatau ʻo e fakahinohino 
ko ʻení kimuʻa peá ke toki fakamoʻoni hingoa ʻi ha 
aleapau fakafofonga. Kuo pau foki ke nau maʻu haʻo tohi 
ʻo fakapapauʻi ai kuó ke ʻosi maʻu ia.

Fakaikiiki ʻo e meʻa ʻokú ke fakangofua 
ʻa e kautaha fakafofongá ke nau 
fakahokó
ʻOku fokotuʻu ʻe he aleapau fakafofongá ʻa e kautaha 
fakafofonga fakatau ʻapi kuó ke filí pea fokotuʻu atu ai ʻa 
e meʻa ʻokú ke fakamafaiʻi atu ke nau fakahokó. Hangē 
ko ʻení:

 • tuʻuaki atu ho ʻapí ki he mahuʻinga, ʻi he founga mo e 
ngaahi makatuʻunga naʻá ke loto ki aí

 • fokotuʻutuʻu hono sivi ho ʻapí ʻe he kau teuteu fakataú
 • maʻu atu ha tipōsiti ʻi honau tuʻunga ko ho fakafofonga
 • toʻo ʻenau komisoní meí he tipōsití.

Ko e faʻahinga ʻo e aleapau fakafofongá 
pea mo e lōloa ʻo hono ʻaongá
ʻE fakahā ʻe he aleapau fakafofongá pe ko ha 
fakafofongaʻi tokotaha pē (sole agency) ia pe ko ha 
fakafofonga fakalūkufua (general agency), ʻa e taimi 
ʻoku kamata mei aí, taimi ʻoku ngata aí pea mo e founga 
ʻe fakangata ai iá. Ko e meʻa pe ia ʻaʻau mo e kautaha 
fakafofonga fakatau ʻapí ke mou felotoi pe ko e hā hono 
fuoloa ʻo e aleapaú.

ʻOku fakaʻatā ʻe he ngaahi aleapau fakafofongaʻi 
tokotahá (sole agency) mo e fakafofongaʻi fakalūkufuá 
(general agency) ha ngaahi meʻa ʻoku kehekehe

ʻOku ʻoange ʻe ha aleapau fakafofongaʻi tokotaha, ki 
ha kautaha fakafofonga fakatau ʻapi pē ʻe taha, ʻa e 
totonu fakakātoa ki ai ke ne fakamāketiʻi mo fakatau 
atu ho ʻapí.

ʻOku ʻoange ʻe he aleapau fakafofonga fakalūkufuá ki ha 
ngaahi kautaha fakafofonga fakatau ʻapi ʻoku laka hake 
ʻi he tahá ʻa e totonu ke nau fakamāketiʻi ho ʻapí. Te ke 
fakamoʻoni ʻi ha aleapau mavahevahe ki he kautaha 
fakafofonga fakatau ʻapi takitaha ka ʻoku totonu ke 
ke totongi pē ʻa e komisoní ki ha kautaha fakafofonga 
pē ʻe taha. Kuo pau ke talaatu ʻe he ngaahi kautaha 
fakafofonga fakatau ʻapí kapau ʻoku ʻi ai ha meʻa ʻe ala 
tuʻu faingataʻa ʻi haʻo totongi ha komisoni ʻe ua.

Kapau te ke fakamoʻoni hingoa ʻi ha aleapau fakafofonga 
ki ha kautaha fakafofonga fakatau ʻapi ʻe taha pē, ʻoku ʻi 
ai ha ngaahi meʻa ʻoku totonu ke ke ʻiloʻi:

 • ʻOku ʻikai totonu ke ke toe fakamoʻoni ʻi ha aleapau 
fakafofonga ʻe taha mo ha taha kehe. Kapau te ke 
fakahoko ia, ʻe ala fiemaʻu ia ke ke totongi fakatouʻosi ʻa 
e ongo kautaha fakafofonga fakatau ʻapí ha komisoni ʻi 
he taimi ʻe fakatau ai ho ʻapí.

 • Kapau te ke fakatau atu ʻa e ʻapí fakaetāutaha ʻe koe 
pē lolotonga iá ʻoku kei ʻi ai ha aleapau fakafofongaʻi 
tokotaha pē, ʻe kei fiemaʻu pē ia ke ke totongi ha 
komisoni ki he kautaha fakafofonga fakatau ʻapí ʻi he 
taimi ʻokú ke fakatau atu aí.

 • ʻE lava ʻe koe pe ko e kautaha fakafofonga fakatau 
ʻapí ʻo kaniseli ha aleapau fakafofongaʻi tokotaha ʻi he 
hili pē ha ʻaho ʻe 90 kapau ko e aleapau fakafofongaʻi 
tokotaha ko iá naʻe totonu ke lōloa ange ʻi he ʻaho ʻe 90. 
Ko hono fakangata ʻo e aleapau fakafofongá kuo pau ke 
fakahoko ʻaki ia ʻa e tohi.

 • ʻI he ngaahi tuʻunga ʻe niʻihi, ko hono kaniseli ko ia ʻo 
e aleapau ke fakafofongaʻi tokotahá ʻoku ʻuhinga ia ʻe 
hoko leva ia ko ha aleapau fakafofonga fakalūkufua. ʻE 
fiemaʻu foki ke ke kaniseli mo ʻeni kapau ʻoku ʻikai ke ke 
toe fie hoko atu mo e kautaha fakafofonga fakatau ʻapí.

Te ke lava ʻo ʻeke ha ngaahi fehuʻi, maʻu atu ha 
faleʻi tuʻu tauʻatāina, talanoa ki ha tokotaha ngāue 
fakapolofesinale ki he fakatau ʻapi ʻe taha pe lahi 
ange pea aleaʻi ʻa e meʻa ʻoku ʻi loto ʻi he aleapau 
fakafofongá. Te ke lava ʻo aleaʻi ha ngaahi vahaʻa taimi 
tuʻupau, komisoni, ngaahi fakamole pe ngaahi sēvesi. 
Fakapapauʻi ʻokú mo fiemālie mo hoʻo loeá ki he 
aleapaú kimuʻa peá ke toki fakamoʻoni hingoa ki ai.

Ngaahi fakaikiiki ki ha ngaahi totongi 
fakafoki, fakamaʻamaʻa pe komisoni 
ʻe ala maʻu ʻe he tokotaha ngāue 
fakapolofesinale ki he fakatau ʻapí
Kapau ʻe maʻu atu ʻe ha tokotaha ngāue fakapolofesinale 
ki he fakatau ʻapí ha fakamaʻamaʻa, totongi fakafoki pe 
komisoni ki ha faʻahinga ngāue ʻoku nau fokotuʻutuʻu 
maʻá u pea ʻokú ke totongi ʻeni, kuo pau ke nau fakahā atu 
ʻeni kiate koe. Hangē ko ʻení, ʻe ala maʻu atu ʻe ha tokotaha 
ngāue fakapolofesinale ki he fakatau ʻapí ha fakamaʻamaʻa 
ki he totongi ʻo ha tuʻuaki ʻo ho ʻapí ʻi ha nusipepa.

Fakaʻehiʻehi mei hano totongi ha ongo 
komisoni ʻe ua
Naʻe kamataʻi ʻe he REA ha ngaahi kupu angamaheni 
(REA standard clauses) ʻoku ʻoatu ai ha maluʻi maʻá u 
ʻi he taimi ʻoku aʻu ai ki hono totongi ʻo e komisoní. Ko 
e ngaahi kupu ko ʻeni kuo ʻosi tali ʻe he REA ʻoku nau 
tokoni atu ke maluʻi koe ʻaki ʻa hono:

 • fakasiʻisiʻi ʻa e tuʻunga ko ia ke ala ʻeke atu ai kiate koe 
ʻe ha ongo kautaha fakafofonga kehekehe ʻe ua haʻá na 
komisoni

 • fakamahinoʻi ʻa e taimi ʻe ngata ai ʻa e aleapau 
fakafofongá pea mo e taimi ʻe fiemaʻu ai ke ke totongi 
ha komisoni.

ʻOku ʻikai fili kotoa ʻa e ngaahi kautaha fakafofongá ia ke 
fakaʻaongaʻi ʻa e ngaahi kupu angamaheni ʻa e REA. ʻOku 
mau fokotuʻu atu ke mou fakaʻaongaʻi pē ʻa e ngaahi 
kautaha fakafofonga ʻoku nau ngāueʻaki kinautolú. ʻEke 
ki hoʻo tokotaha ngāue fakapolofesinale ki he fakatau ʻapí 
fekauʻaki mo e ngaahi kupu ko ʻení kimuʻa peá ke toki 
fakamoʻoni hingoá.

Ko hono kaniseli ʻo hoʻo aleapau 
fakafofongá
ʻE malava ke faingataʻa hano kaniseli ʻo ha aleapau 
fakafofonga hili haʻo fakamoʻoni hingoa ki ai, ko ia ai, 
fakakaukau lelei kimuʻa peá ke toki toʻo hoʻo pení ke 
fakamoʻoní. Kapau te ke liliu ʻa hoʻo fakakaukaú hili ange 
pē ʻa hoʻo fakamoʻoní, ʻe lava ke ke kaniseli ia ʻo aʻu ki he 
taimi 5 efiafi ʻo e fuofua ʻaho ngāue hili ʻa hono ʻoatu ʻe 
he tokotaha ngāue fakapolofesinale ki he fakatau ʻapí 
haʻo tatau ʻo e aleapaú. Kuo pau ke ke kaniseli ia ʻaki haʻo 
faitohi, hangē ko ha tohi pe ʻīmeili.

Kapau naʻá ke fakamoʻoni ʻi ha aleapau fakafofonga 
ko ha ola ia ʻo ha tukituki atu ʻa ha tokotaha ngāue 
fakapolofesinale ki he fakatau ʻapí pea toe iku liliu ʻa hoʻo 
fakakaukaú ʻamui ange, ʻokú ke maʻu ʻa e ʻaho ngāue ʻe 5 
ke kaniseli ai ʻa e aleapaú.

Kapau te ke fili ke kaniseli ʻa hoʻo aleapau fakafofongá 
pea toe vave haʻo lisi ho ʻapí ʻi ha kautaha fakafofonga 
fakatau ʻapi foʻou, fakapapauʻi ʻokú ke vakai atu ki hoʻo 
loeá pe ʻoku ʻi ai hao ngaahi moʻua ki he ʻuluaki kautaha 
fakafofonga fakatau ʻapí.

Manatuʻi...
Manatuʻi, ʻoku ngāue ʻa e tokotaha ngāue 
fakapolofesinale ki he fakatau ʻapí mo ha taha pē 
ʻo ʻenau kau ngāue meí he kautahá maʻá u, pea 
ʻokú ke totongi kinautolu ki heʻenau ngaahi ngāué. 
Fakapapauʻi ʻokú ke fiemālie ki heʻenau foungá 
kimuʻa peá ke toki fili ke fakamoʻoni hingoa ʻi ha 
aleapau fakafofonga mo kinautolu. Kapau ʻoku ʻikai 
ke ke fakapapauʻi ha faʻahinga lea ʻi he aleapau 
fakafofongá, kumi ha faleʻi fakalao tuʻu tauʻatāina.

Kuo pau ke maʻu ʻe he kau ngāue fakapolofesinale 
ki he fakatau ʻapí ha laiseni ʻi Nuʻu Sila ke 

fakatau atu ha ʻapi. ʻOku lava ai ʻi heni ʻa e REA ʻo 
fokotuʻu mo pukepuke ha ngaahi tuʻunga ngāue 
fakaʻulungāanga fakapalofesinale māʻolunga 
ʻoku fiemaʻu meí ha kau ngāue fakapolofesinale 
ki he fakatau ʻapí kuo ʻosi laiseni ʻo fakafou ʻi he 
ngaahi tuʻutuʻuni, ngaahi tuʻunga, mo e ngaahi 
fakahinohino. Kuo pau ke muimui ʻa e kau ngāue 
fakapolofesinale ki he fakatau ʻapí ki ha Tuʻutuʻuni 
Fakaʻulungāanga pea mo fakakakato ʻa e ako 
fakalakalaka fakapolofesinale hokohoko ke tauhi 
ʻenau laisení. 

Ko e meʻa ʻoku fiemaʻu ke ke ʻiloʻi kimuʻa peá ke toki 
fakamoʻoni hingoa ʻi ha aleapau fakafofonga

Ko ha tohi ʻoku hā ai ʻa e fakafuofua 
ki hoʻo mahuʻinga ki he fakatau atú   
Ko ha fakafuofua lelei taha ʻeni ʻa e tokotaha ngāue 
fakapolofesinale ki he fakatau ʻapí ki he mahuʻinga ʻokú 
ne ʻamanaki atu ʻe malava ke fakatau atu ai ho ʻapí ʻo 
fakahoa ki he ngaahi fakatau ʻapi meimei tatau ʻi ho 
feituʻú. ʻOku ui ʻeni ko ha vakaiʻi fakafuofua (appraisal) 
pe ko hano vakaiʻi fakafuofua ʻo e tuʻunga lolotonga ʻo 
e māketí (current market appraisal).

Founga ʻoku nau fokotuʻu atu ke 
fakatau atu ʻaki ho ʻapí
ʻOku totonu ke fokotuʻu atu ʻe he tokotaha ngāue 
fakapolofesinale ki he fakatau ʻapí ʻa e founga lelei taha 
ke fakatau atu ʻaki ho ʻapí, hangē ko e tuʻuaki atu ʻaki ha 
mahuʻinga pau (advertised price), tohi tala mahuʻinga 
fakapulipuli (tender), fakatau tuki (auction) pe tala 
mahuʻinga ʻoku ngata meí ha ʻaho pau (deadline sale). 
Te nau fokotuʻu ʻi he aleapau fakafofongá ʻa e founga 
fakatau mo e fakamāketi kuó ke loto fiemālie ke nau 
fakahokó.

ʻE kau ʻi he aleapau fakafofongá ʻa e mahuʻinga ʻe lisi atu 
ʻaki ʻi he tuʻuakí kapau ʻoku fakamāketiʻi atu ho ʻapí ʻaki 
ha mahuʻinga tuʻupau ka ʻe ʻikai fakahoko ʻeni kapau 
ʻoku fakatau atu ia ʻaki ha founga ʻe taha.

Ko e hā ʻa e komisoni te ke totongí
ʻOku totonu ke nau talaatu ʻa e komisoni kuo pau ke ke 
totongi ange kiate kinautolú, taimi kuo pau ke ke totongi 
aí mo e founga hono fikaʻi ʻo e totongi ko ʻení. ʻE lava ke 
kehekehe pē ʻa e ngaahi komisoní ʻi he vahaʻa ʻo e ngaahi 
kautahá, ko ia ai te ke ala fiemaʻu ke fakafehoanaki 
ha ngaahi kautaha kehekehe pe aleaʻi ia mo hoʻo 
kautaha fakafofonga fakatau ʻapi kuó ke filí. Kuo pau ke 
fakamatalaʻi atu ʻe he tokotaha ngāue fakapolofesinale 
ki he fakatau ʻapí ʻa e founga ʻoku fakaʻaongaʻi ki hono 

fikaʻí pea ʻoatu kiate koe ha fakafuofua fakapaʻanga ʻo 
e komisoni te ke totongí kapau ʻe fakatau atu ho ʻapí ʻi 
heʻenau tuʻunga fakamahuʻingá. Ko e angamaheni, ʻe 
toʻo ʻe he kautaha fakafofonga fakatau ʻapí ʻa e komisoní 
meí he tipōsití ʻi he taimi pē ʻoku ʻikai kei toe ai ha ngaahi 
makatuʻunga ke fakakakató (unconditional) ʻi hoʻo 
aleapau ke fakataú.

Ko e hā e ngaahi fakamole te ke totongí
Ko e angamaheni, ʻokú ke ʻoatu ha totongi mavahe ia 
ki hono tuʻuaki ʻo e ʻapí, ka ʻoku ʻikai fiemaʻu ia ke ke ha 
totongi mavahe kapau ʻoku ʻikai ke ke fie fakahoko ʻeni. 
Te ke lava ʻo aleaʻi ʻa e fakamole ko ʻení.

Fehuʻi ange pe ko e hā ʻa e fakamāketi ʻoku ʻoatu 
taʻetotongi ʻe he kautaha fakafofonga fakatau ʻapí, hangē 
ko ʻení, te nau lava ʻo tuku hake ha ngaahi fakaikiiki ki ho 
ʻapí ʻi honau ʻōfisí pe ʻi heʻenau uepisaití.

ʻOku fiemaʻu ke ke fakakaukau atu ki he totongi ʻo ha 
fakamāketi makehe ʻo fakahoa ki he lelei ʻe ala maʻu mei 
aí. ʻOku totonu ke teuteuʻi ʻe he kautaha fakafofonga 
fakatau ʻapí ha palani fakamāketi fakaikiiki ʻo fakamatalaʻi 
ai ʻa e meʻa ʻokú ke totongí mo e taimi ki aí. Manatuʻi, kuo 
pau ke ke totongi ʻa e fakamāketi makehé neongo ai pē 
kapau ʻoku ʻikai lava ʻa hono fakatau atu ho ʻapí.

ʻI he ngata ʻa e aleapau ki he 
fakafofongá
I he taimi ʻe ngata ai ʻa e aleapau fakafofongá, ʻoku 
ʻikai leva ke kei fakamafaiʻi ʻa e tokotaha ngāue 
fakapolofesinale ki he fakatau ʻapí mo e kautaha 
fakafofonga fakatau ʻapí ia ke na ngāue maʻá u. Kuo pau 
ke ʻi ai ha ʻaho pau ʻo e aleapau ki he fakafofongá pe ko 
ha vahaʻa taimi meí he taimi ʻoku fakamoʻoni hingoa ai 
ʻa e aleapaú ki he taimi ʻe ʻosi ai ʻa e aleapaú. Kuo pau 
foki ke fakahā ʻi he aleapaú ʻa e ngaahi makatuʻunga ʻe 
ala fiemaʻu atu ai ke ke totongi ange ha komisoni hili ha 
ngata ʻa e aleapaú. 

Ki ha fakamatala lahi ange  
Ki ha fakamatala lahi ange ki hano fakatau  
mai mo hano fakatau atu ʻo ha ʻapi, vakai  
ki he settled.govt.nz pe ʻīmeili ki he  
info@settled.govt.nz

Ko e hā ʻa e meʻa ʻe hoko kapau  
ʻe ʻi ai haʻo palopalema 

Kapau kuo hoko ha fehālaaki, fuofua talanoa atu mo e 
fakafofonga fakapolofesinale ki he fakatau ʻapí pe ko ʻene 
pulé fekauʻaki mo e meʻa ʻokú ke hohaʻa ki aí. Ko e ngaahi 
kautaha fakafofonga fakatau ʻapi kotoa pē kuo pau ke ʻi 
ai haʻanau founga ngāue fakalotofale ki hano solova ʻo ha 
ngaahi lāunga.

Kapau ʻe ʻikai ke mou lava ʻo fakaleleiʻi ʻa e palopalemá 
mo e kautaha fakafofonga fakatau ʻapí pe ʻoku ʻikai ke 
ke ongoʻi fiemālie ke talanoa ki ai mo kinautolu, ʻe lava 
ke ke fetuʻutaki ki he Real Estate Authority (REA). ʻE lava 
ke mau tokoni ʻi ha ngaahi founga kehekehe kapau ko 
hoʻo lāungá ʻoku felāveʻi ia mo e tokotaha fakafofonga 
fakapolofesinale ki he fakatau ʻapí. Hangē ko ʻení, ʻe lava 
ke mau tokoni atu kiate koe mo e kautaha fakafofonga 

fakatau ʻapí ke solva ʻa e palopalemá pea fakamanatu 
ange kiate kinautolu fekauʻaki mo honau ngaahi fatongia 
ʻi he malumalu ʻo e Lao ki he Kau Fakafofonga Fakatau 
ʻApí (Real Estate Agents Act) 2008. ʻI he taimi ʻokú ke 
fetuʻutaki mai ai kiate kimautolú, te mau ngāue mo koe 
ke tokoni ke ke ʻilo ai ʻa e meʻa lelei taha ke fakahokó.

Fekauʻaki mo e settled.govt.nz

ʻOku tataki koe ʻe he settled.govt.nz ʻi hano fakatau mai mo fakatau atu ʻo hao ʻapi.
Ko hono fakatau mai pe fakatau atu ʻo ha ʻapi ko e taha 
ia ʻo e ngaahi faituʻutuʻuni fakapaʻanga lalahi taha te 
ke fakahokó. Ko ha founga ngāue fihi pea faʻa fakatupu 
ongosia ia ʻi he taimi ʻe niʻihi pea ala tupu mei ai ha 
ngaahi uesia fakaeloto mo e fakapaʻanga kapau ʻe hoko 
ha ngaahi fehalaaki. 

ʻOku ʻoatu ʻe he settled.govt.nz ha fakamatala kakato 
mo tuʻu tauʻatāina mo ha tataki maʻá e kakai ʻoku nau 
fakatau mai mo fakatau atu ha ʻapi. Te ke lava ʻo maʻu 
ai ha fakamatala fekauʻaki mo e ngaahi meʻa ʻe ala 
matuʻutāmakí pea mo e founga te nau ala uesia ai koé 
pea maʻu atu ai ha ngaahi tokoni ʻaonga ki he founga ʻo e 
fakaʻehiʻehi meí ha ngaahi palopalema lalahi ʻe ala hoko.

ʻE tokoni atu ʻa e settled.govt.nz ke ʻoatu ha fakamatala 
mo tataki koe ʻi he founga ngāué meí he taimi te ke 
fakakaukau ai ke fakatau maí pe fakatau atú ʻo aʻu ai pē 
ki he taimi te ke hiki atu ai ki aí pe mei aí. Te ke maʻu ai ha 
ngaahi fakamatala mahuʻinga, ngaahi lisi ke fakakakato, 
ngaahi fehuʻi, ngaahi vitiō mo ha ngaahi meʻangāue. 
ʻOku fakamatalaʻi atu ʻe he settled.govt.nz ʻa e ngaahi 
meʻa ʻoku fiemaʻu ke ke ʻiló, mei hono mahinoʻi ʻo e 
ngaahi LIM, ki he ngaahi aleapau fakataú (sale and 
purchase agreements), ʻo aʻu atu ki he taimi ke fetuʻuaki 
ai ki ha loea.

ʻOku tuku atu ʻa e settled.govt.nz ʻe he Real Estate 
Authority – Te Mana Papawhenua (REA).

Telefoni mai kiate kimautolu ʻi he 0800 367 7322,  
ʻīmeili mai ʻi he info@rea.govt.nz pe ʻaʻahi mai ʻi he 
ʻinitanetí ki he rea.govt.nz

http://settled.govt.nz
mailto:info%40settled.govt.nz?subject=
http://settled.govt.nz
http://settled.govt.nz
http://settled.govt.nz
http://settled.govt.nz
http://settled.govt.nz
http://settled.govt.nz
mailto:info%40rea.govt.nz?subject=
http://rea.govt.nz
http://www.settled.govt.nz

Ki ha fakamatala 
lahi ange
Ke maʻu atu ha fakamatala 
lahi ange fekauʻaki mo e 
REA, vakai ki he rea.govt.nz, 
telefoni mai kiate kimautolu 
ʻi he 0800 367 7322 pe ʻīmeili 
mai ʻi he info@rea.govt.nz

Fekauʻaki mo e Real Estate Authority –  
Te Mana Papawhenua (REA)

Ko e REA ko e vaʻa ngāue tuʻu tauʻatāina ia ʻa e puleʻangá ʻokú ne ʻoatu ʻa e tuʻutuʻuni fakalao 
ki he ngāue fakapolofesinale ki he fakatau ʻapí ʻi Nuʻu Silá. 

Ko ʻemau taumuʻá ko hono tuʻuaki mo maluʻi ʻa e ngaahi meʻa ʻoku kaunga ki he lelei ʻa e 
kau konisiuma ʻoku nau fakatau mai mo fakatau atu ʻa e ngaahi ʻapí pea mo fakaʻaiʻai ʻa e 
falala ʻa e kakaí ki he fakahoko fatongia ʻa e ngaahi kautaha fakafofonga ki he fakatau ʻapí.

Meʻa ʻoku mau fakahokó

Ko ʻemau ngāué ko hono tuʻuaki ha tuʻunga 
fakaʻulungāanga māʻolunga ʻi he ngāue ki he fakatau 
ʻapí mo maluʻi ʻa e kau fakatau atu mo e kau fakatau mai 
ʻo ha ʻapi mei hano uesia kovi kinautolu.

 • ʻOku mau ʻoatu ha fakamatala tuʻu tauʻatāina ki he 
kakai ʻoku nau fakatau mai mo fakatau atu ha ʻapi, 
ʻo ngāueʻaki ʻemau uepisaiti ko e settled.govt.nz.

 • ʻOku mau ʻoatu ha fakahinohino maʻá e kau ngāue 
fakapolofesinale ʻi he ngāue fakatau ʻapí pea mau 
tokangaʻi mo ha founga ngāue ki he ngaahi lāungá. 

 • ʻOku mau laiseni ʻa e kakai mo e ngaahi kautaha ʻoku 
nau ngāue ʻi he malaʻe ngāue ki he fakatau ʻapí.

 • ʻOku mau tauhi ha Tuʻutuʻuni Fakaʻulungāanga (Code 
of Conduct) ʻokú ne fokotuʻu atu ʻa e ngaahi tuʻunga 
fakapolofesinale kuo pau ke muimui ki ai ʻa e kakai 
ngāue fakapolofesinale ki he fakatau ʻapí.

 • ʻOku mau tauhi ha tohi lēsisita ʻoku ʻatā atu ki he kakaí, 
ʻo e kau ngāue fakapolofesinale ki he fakatau ʻapí ʻa ia 
ʻoku kau ki ai ʻa e fakamatala felāveʻi mo ha ngāue ki ha 
tautea naʻe fakahoko ʻi he taʻu ʻe 3 kuo maliu atú.

Ko e Real Estate Agents Authority ko ha fakafofonga ia ʻa 
e Kalauní, naʻe fokotuʻu ʻi he malumalu ʻo e Lao ki he Kau 
Fakafofonga Fakatau ʻApí (Real Estate Agents Act) 2008. 
Ko e Real Estate Authority ko e hingoa ngāue ia ʻo e Maʻu 
Mafai ki he Kau Fakafofonga Fakatau ʻApí (Real Estate 
Agents Authority).

http://rea.govt.nz
mailto:info%40rea.govt.nz?subject=
http://settled.govt.nz

